
INVESTITSIYALARNING KAMBAG‘ALLIKNI 
QISQARTIRISH SAMARADORLIGINI HUDUDIY 
SHARTLAR VA VOSITACHI TA’SIRLAR ASOSIDA 
BAHOLASH METODOLOGIYASI
Nabiyev Olimjon Abdisalomovich
Qarshi davlat universiteti dotsenti
E-mail: nabievolim1984@gmail.com 

Annotatsiya. Maqolada investitsiyalarning kambag‘allikni qisqartirish samaradorligini hududiy shartlar 
va vositachi ta’sirlar asosida baholash metodologiyasi asoslangan. Qiyosiy-metodologik yondashuv orqali 
hududiy investitsion salohiyat va ijtimoiy zaiflik shartlovchi omillar, iqtisodiy faollik, bandlik va real daromad 
esa vositachi kanallar sifatida ajratilgan. Umumiy chegaraviy ta’sirdan samaradorlik mezoniga o‘tish hamda 
natijani statistik ishonchlilik va hududiy tipologiya bilan bog‘lash mualliflik yechimi sifatida taklif etilgan.

Kalit so‘zlar: investitsiya samaradorligi, kambag‘allikni qisqartirish, hududiy investitsion salohiyat, ijtimoiy 
zaiflik, vositachi ta’sir, shartli chegaraviy ta’sir, umumiy chegaraviy ta’sir, hududiy tipologiya, statistik noaniqlik, 
tabaqalashtirilgan boshqaruv.

Аннотация. В статье обоснована методология оценки эффективности инвестиций в сокращении 
бедности на основе региональных условий и опосредующих воздействий. Посредством сравнительно-
методологического подхода региональный инвестиционный потенциал и социальная уязвимость 
выделены в качестве обусловливающих факторов, а экономическая активность, занятость и реальные 
доходы — в качестве опосредующих каналов. В качестве авторского решения предложены переход от 
общего предельного эффекта к критерию эффективности, а также увязка полученного результата со 
статистической достоверностью и региональной типологией.

Ключевые слова: эффективность инвестиций, сокращение бедности, региональный 
инвестиционный потенциал, социальная уязвимость, опосредующее воздействие, условный предельный 
эффект, общий предельный эффект, региональная типология, статистическая неопределённость, 
дифференцированное управление.

Abstract. The article substantiates a methodology for assessing the effectiveness of investment in 
reducing poverty based on regional conditions and mediating effects. Through a comparative methodological 
approach, regional investment potential and social vulnerability are identified as conditioning factors, while 
economic activity, employment, and real income are distinguished as mediating channels. The transition from 
the total marginal effect to an efficiency criterion, along with linking the results to statistical reliability and 
regional typology, is proposed as an original authorial solution.

Keywords: investment efficiency, poverty reduction, regional investment potential, social vulnerability, 
mediating effect, conditional marginal effect, total marginal effect, regional typology, statistical uncertainty, 
differentiated management.

K I R I S H
Investitsiyalarning kambag‘allikni qisqartirishdagi rolini baholash mintaqaviy iqtisodiy siyosatning 

murakkab metodologik masalalaridan biridir. Investitsiya hajmi oshishi va kambag‘allik darajasi 
pasayishi o‘rtasida statistik bog‘lanish kuzatilishi mumkin, biroq bunday bog‘lanishning o‘zi kapital oqimi 
kambag‘allikning bevosita sababiy omili ekanini anglatmaydi. Hududlarning ishlab chiqarish bazasi, mehnat 
bozori, infratuzilmasi, inson kapitali, iqtisodiy aloqalari va ijtimoiy zaiflik darajasi bir xil investitsiya oqimining 
yakuniy natijasini sezilarli darajada o‘zgartirishi mumkin.

Kambag‘allikning investitsiya ta’siriga javobi, shuningdek, ta’sirning qaysi iqtisodiy bo‘g‘inlar orqali 
uzatilishiga bog‘liq. Kapital iqtisodiy faollikni kengaytirishi, iqtisodiy faollik bandlikka, bandlik esa real daromadga 
ta’sir qilishi mumkin. Ammo mazkur zanjirning har bir bo‘g‘ini hududiy sharoitga bog‘liq holda kuchayishi 

yoki susayishi ehtimoli mavjud. Shu sabab investitsiya samaradorligini faqat investitsiya hajmi yoki yakuniy 
kambag‘allik ko‘rsatkichi bilan baholash mexanizmning ichki tuzilishini yo‘qotadi. Metodologik muammoning 
yana bir tomoni vositachi natijalar bilan ta’sirni shartlovchi omillarni aralashtirib yuborish xavfidir. Iqtisodiy 
faollik, bandlik va real daromad investitsiya ta’sirini keyingi bosqichlarga uzatuvchi vositachi bo‘g‘inlar bo‘lsa, 
hududiy investitsion salohiyat va ijtimoiy zaiflik ushbu ta’sirning qaysi sharoitda kuchli yoki sust namoyon 
bo‘lishini o‘zgartiradi. Ushbu funksional farqlash investitsiya siyosatini aniq diagnostik savollarga bog‘lash 
imkonini beradi. Mavjud empirik adabiyotda iqtisodiy o‘sish va kambag‘allik, bandlik va farovonlik, hududiy 
tafovutlar hamda panel ma’lumotlar asosida sababiy identifikatsiya masalalari keng o‘rganilgan. Biroq 
mintaqaviy investitsiyaning kambag‘allikka ta’sirini hududiy shartlar, vositachi kanallar, umumiy chegaraviy 
ta’sir, statistik noaniqlik va hududiy boshqaruv qarorini yagona izchil algoritmga birlashtirgan yondashuv 
alohida metodologik tizimni talab qiladi.

M A V Z U G A  O I D  A D A B I Y O T L A R  S H A R H I
Investitsiya–kambag‘allik bog‘liqligini baholashda birinchi metodologik masala statistik bog‘lanish bilan 

sababiy ta’sirni farqlashdir. Wooldridge panel va kesim ma’lumotlarida kuzatilgan regressiya bog‘lanishini 
avtomatik ravishda sababiy yoki chegaraviy ta’sir sifatida talqin qilish mumkin emasligini ta’kidlaydi [1]. 
Mazkur pozitsiyaning afzalligi endogenlik, kuzatilmaydigan individual xususiyatlar va vaqt bo‘yicha o‘zgaruvchi 
omillarning ta’sirini hisobga olish zaruratini ochib berishidadir. Ushbu maqolada ham metodologik ketma-ketlik 
avvalo funksional mexanizmni belgilash, keyin diagnostikaga mos baholash usulini tanlash tamoyiliga tayanadi.

Dollar va Kraay [2] iqtisodiy o‘sishning kambag‘al qatlamlar daromadlari bilan bog‘liqligini ko‘rsatadi, 
Bourguignon [3] esa kambag‘allik dinamikasini iqtisodiy o‘sish va taqsimot o‘zgarishlarining birgalikdagi 
natijasi sifatida talqin qiladi. Ushbu yondashuvlar o‘sish natijasi bilan kambag‘allik natijasini aynanlashtirmaslik 
zarurligini kuchaytiradi. Biroq ular investitsiya ta’sirining hududiy shartlangan vositachi mexanizmini tayyor 
holda bermaydi.

Loayza va Raddatz iqtisodiy o‘sishning qaysi tarmoqlarda yuz berishi kambag‘allikni qisqartirish natijasi 
uchun muhimligini ko‘rsatadi [4]. Bu qarash investitsiya oqimining tarkibi va mehnat sig‘imi bandlikka uzatilish 
kuchini o‘zgartirishi mumkinligini asoslaydi. Shu bilan birga, mamlakatlararo tarmoq natijalarini mintaqaviy 
investitsiya samaradorligiga to‘g‘ridan-to‘g‘ri ko‘chirish mumkin emas; hududiy shartlar alohida identifikatsiya 
qilinishi lozim.

Jahon banki va materiallari kambag‘allik, bandlik va hududiy iqtisodiy imkoniyatlar o‘rtasidagi bog‘liqlikni 
kengroq kontekstda ko‘rsatadi. Jahon banki [5] kambag‘allik va farovonlikni keng ijtimoiy-iqtisodiy sharoit bilan 
bog‘laydi, Xalqaro Mehnat Tashkiloti [6] esa ish o‘rinlarining mavjudligi va sifati kambag‘allikni qisqartirishda 
muhim ekanini ta’kidlaydi. Mazkur yondashuvlar vositachi kanal sifatida bandlikni alohida baholash zarurligini 
metodologik jihatdan qo‘llab-quvvatlaydi.

Hududiy farqlanish masalasida Iqtisodiy hamkorlik va taraqqiyot tashkiloti va Jahon banki tadqiqotlari alohida 
ahamiyatga ega. IHTT mintaqalar o‘rtasida unumdorlik, bandlik, inson kapitali, infratuzilma, moliyalashtirish 
va bozorga kirish imkoniyatlari bo‘yicha sezilarli tafovutlar mavjudligini qayd etadi [7], [8]. Jahon Banki [9] esa 
hududga yo‘naltirilgan rivojlanish siyosatlarida mahalliy cheklovlar va imkoniyatlarni hisobga olish zarurligini 
ta’kidlaydi. Bu yondashuvlarning afzalligi bir xil resurs oqimi turli hududlarda turli natija berishini tushuntirishidir.

Vositachilik va o‘zaro ta’sirning bir vaqtda mavjudligi umumiy ta’sir tarkibini murakkablashtiradi. 
VanderWeele [10] vositachilik va interaksiya birgalikda yuzaga kelganda umumiy ta’sirni tarkibiy qismlarga 
ajratish zarurligini metodologik jihatdan ko‘rsatadi. Mazkur maqoladagi yondashuv bu nazariy tamoyilni 
mintaqaviy investitsiya–kambag‘allik mexanizmiga moslashtirib, vositachi kanallarni hududiy shartlovchi 
omillardan funksional jihatdan ajratadi.

Adabiyotlar tahlili shuni ko‘rsatadiki, alohida yondashuvlar sababiy identifikatsiya, o‘sish–taqsimot–
kambag‘allik munosabati, bandlik, tarmoq tarkibi yoki hududiy geterogenlikni chuqur ochib beradi. Mazkur 
maqolaning metodologik pozitsiyasi ularni yagona algoritmda bog‘lashdan iborat: avval omil, vositachi, shart 
va yakuniy natija ajratiladi; keyin indikatorlar o‘lchovga moslashtiriladi; so‘ng model diagnostikasi, shartli va 
umumiy ta’sirlar, statistik ishonchlilik hamda hududiy boshqaruv talqini ketma-ket baholanadi.

T A D Q I Q O T  M E T O D O L O G I YA S I
Takomillashtirilgan metodologiyaning boshlang‘ich nuqtasi statistik usulni tanlash emas, o‘zga

ruvchilarning funksional maqomini belgilashdir. Investitsiya asosiy omil, iqtisodiy faollik, bandlik va real daromad 
vositachi natijalar, hududiy investitsion salohiyat va ijtimoiy zaiflik esa ta’sir kuchini o‘zgartiruvchi hududiy 
shartlar sifatida ajratiladi. Kambag‘allik darajasi yakuniy ijtimoiy natija sifatida qaraladi. Bunday chegaralash 
vositachilik va shartlovchi ta’sirni aralashtirishdan kelib chiqadigan metodologik xatoni kamaytiradi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz886

2026-yil, iyul. 7-son, II-qism

Hududiy investitsion salohiyat jalb qilingan kapital resurslarini iqtisodiy faollik, ishlab chiqarish, tadbirkorlik 
va bandlik natijalariga aylantirish qobiliyatini shakllantiruvchi hududiy sharoitlar majmui sifatida talqin qilinadi. 
Shu sabab metodologiyada uning alohida koeffitsiyentidan ko‘ra investitsiya bilan o‘zaro ta’siri va undan hosil 
bo‘ladigan shartli chegaraviy ta’sir markaziy ahamiyatga ega. Bu bir xil investitsiya o‘sishining turli salohiyatga 
ega hududlarda nima sababdan turlicha iqtisodiy natija berishini baholash imkonini beradi.

Ijtimoiy zaiflik esa real daromadning kambag‘allik darajasiga uzatilish sharoitini ifodalaydi. 
Metodologiyaning vazifasi zaiflikning o‘zini tavsiflash bilan cheklanmay, real daromadning kambag‘allikka 
ta’siri zaiflik darajasiga qarab o‘zgaradimi, degan savolga javob berishdir. Shu sabab iqtisodiy talqinda 
ijtimoiy zaiflikning alohida koeffitsiyentidan ko‘ra real daromad bilan o‘zaro ta’siri va undan kelib chiqadigan 
shartli chegaraviy ta’sir muhim hisoblanadi.

Metodologiyaning navbatdagi bosqichi vositachi kanallarni baholashdir. Investitsiya iqtisodiy faollikka, 
iqtisodiy faollik bandlikka, bandlik real daromadga, real daromad esa kambag‘allik holatiga uzatiladigan 
ketma-ket mexanizm sifatida ko‘riladi. Har bir bosqichda bevosita bog‘lanish bilan oldingi bosqichdan keladigan 
vositali ta’sir farqlanadi. Shu tariqa yakuniy ijtimoiy natija bitta regressiya koeffitsiyenti emas, o‘zaro bog‘langan 
iqtisodiy yo‘llarning yig‘ma natijasi sifatida talqin qilinadi.

Bevosita va vositali kanallar alohida aniqlangach, ular umumiy chegaraviy ta’sir ko‘rsatkichida birlashtiriladi. 
Mazkur ko‘rsatkich qo‘shimcha investitsiyaning barcha asosiy yo‘llar orqali kambag‘allik darajasiga yakuniy 
ta’sirini ifodalaydi. Kambag‘allikning kamayishi ijobiy ijtimoiy natija bo‘lgani uchun umumiy ta’sir boshqaruv 
talqiniga mos ravishda qayta ifodalanib, investitsiyaning kambag‘allikni qisqartirish samaradorligi mezoniga 
aylantiriladi.

Samaradorlik tashqi ekspert ballari yoki oddiy natija–resurs nisbatidan emas, asosiy modelning o‘zidan 
hosil qilinadi. Bu yondashuvning metodologik afzalligi shundaki, yakuniy mezon bevosita, vositali va shartli 
ta’sirlarning iqtisodiy mantigʻini saqlab qoladi. Shu sabab yuqori investitsiya hajmi avtomatik ravishda yuqori 
samaradorlik, yuqori hududiy salohiyat esa avtomatik ravishda kuchli kambag‘allik natijasi degani emas 
(1-jadval).

1-jadval
Hududiy investitsion salohiyat, ijtimoiy zaiflik va investitsiyalarning 

kambag‘allikni qisqartirish samaradorligini kompleks baholash ko‘rsatkichlari1

Kompleks 
baholash elementi Iqtisodiy mazmuni Metodologik vazifasi Hisoblash mantig‘i Natijani talqin qilish 

tartibi

Investitsiyaning 
iqtisodiy faollikka 
shartli chegaraviy 

ta’siri

Qo‘shimcha 
investitsiyaning 

iqtisodiy faollikka ta’siri 
hududiy investitsion 
salohiyatga bog‘liq 
ekanini ifodalaydi

Investitsiyaning 
boshlang‘ich iqtisodiy 

ta’siri hududlar bo‘yicha 
nima sababdan 

farqlanishini aniqlash

Investitsiya va 
hududiy investitsion 
salohiyatning o‘zaro 

ta’siri asosida 
aniqlanadi

Salohiyat oshgani sari 
chegaraviy ta’sir kuchaysa, 

investitsion salohiyat 
investitsiyaning iqtisodiy 
qaytimini kuchaytiruvchi 

shart sifatida talqin qilinadi

Investitsiyaning 
bandlikka umumiy 

ta’siri

Investitsiyaning 
bandlikka bevosita va 
iqtisodiy faollik orqali 

yuzaga keladigan 
ta’sirini birlashtiradi

Investitsiya natijasining 
mehnat bozoriga qay 
darajada uzatilishini 

baholash

Bevosita ta’sir va 
iqtisodiy faollik 
orqali yuzaga 

keladigan vositali 
ta’sir birgalikda 
hisobga olinadi

Musbat umumiy ta’sir 
investitsiya kengayishi 

bandlik natijasi bilan birga 
kechayotganini ko‘rsatadi

Investitsiyaning real 
daromadga umumiy 

ta’siri

Investitsiyaning aholi 
real daromadiga 

asosiy uzatish kanallari 
orqali ta’sirini ifodalaydi

Iqtisodiy faollik va 
bandlik natijalarining 
aholi farovonligiga 

aylanishini aniqlash

Bevosita 
ta’sir, iqtisodiy 
faollik hamda 
bandlik orqali 

shakllanadigan 
ta’sirlar 

umumlashtiriladi

Natija investitsiya 
o‘sishining aholi real 

daromadiga qay darajada 
yetib borayotganini 

ko‘rsatadi

Real daromadning 
kambag‘allik 

darajasiga shartli 
chegaraviy ta’siri

Real daromad 
o‘sishining 

kambag‘allik 
darajasiga ta’siri 

ijtimoiy zaiflik 
sharoitiga bog‘liqligini 

ifodalaydi

Bir xil daromad o‘sishi 
nega turli hududlarda 
turlicha ijtimoiy natija 

berishini aniqlash

Real daromad va 
ijtimoiy zaiflikning 

o‘zaro ta’siri asosida 
hisoblanadi

Ijtimoiy zaiflik darajasi 
o‘zgarganda daromadning 

kambag‘allikka ta’siri 
qanday o‘zgarishi 

baholanadi

1	  Muallif tomonidan ishlab chiqilgan

Kompleks 
baholash elementi Iqtisodiy mazmuni Metodologik vazifasi Hisoblash mantig‘i Natijani talqin qilish 

tartibi

Investitsiyaning 
kambag‘allik 

darajasiga bevosita 
ta’siri

Investitsiyaning 
vositachi bo‘g‘inlardan 

tashqari yakuniy 
natijaga to‘g‘ridan-
to‘g‘ri bog‘lanishini 

ifodalaydi

Umumiy ta’sir tarkibida 
bevosita kanalni 

ajratish

Yakuniy 
kambag‘allik 

tenglamasidagi 
investitsiya 

koeffitsiyenti orqali 
aniqlanadi

Yakka holda samaradorlik 
mezoni sifatida emas, 
umumiy ta’sirning bir 

tarkibiy qismi sifatida talqin 
qilinadi

Investitsiyaning 
kambag‘allik 

darajasiga vositali 
ta’siri

Investitsiyaning 
iqtisodiy faollik, bandlik 

va real daromad 
orqali kambag‘allik 

darajasiga yetib 
borishini ifodalaydi

Ta’sirning qaysi 
uzatish kanallari orqali 

shakllanayotganini 
aniqlash

Alohida vositachi 
yo‘llardagi 
chegaraviy 

ta’sirlar ketma-ket 
birlashtiriladi

Qaysi bo‘g‘in ta’sirni 
kuchaytirayotgani 

yoki susaytirayotgani 
aniqlanadi

Investitsiyaning 
kambag‘allik 

darajasiga umumiy 
chegaraviy ta’siri

Barcha bevosita va 
vositali kanallar orqali 
shakllangan yakuniy 

ta’sirni ifodalaydi

Investitsiyaning yakuniy 
ijtimoiy natijasini 

yagona o‘lchovda 
umumlashtirish

Bevosita hamda 
iqtisodiy faollik, 
bandlik va real 
daromad orqali 
yuzaga kelgan 

ta’sirlar birlashtiriladi

Manfiy qiymat investitsiya 
o‘sishi kambag‘allik 

darajasining kamayishi 
yo‘nalishida ta’sir 

qilayotganini anglatadi

Investitsiyaning 
kambag‘allikni 

qisqartirish 
samaradorligi

Investitsiyaning 
yakuniy ijtimoiy 

natijaga aylanish 
kuchini ifodalaydi

Hududlar va davrlar 
bo‘yicha investitsiya 

samaradorligini 
solishtirish

Umumiy chegaraviy 
ta’sir kambag‘allikni 

qisqartirish 
yo‘nalishida qayta 

ifodalanadi

Musbat va yuqoriroq 
qiymat investitsiyaning 

kambag‘allikni qisqartirish 
samarasi kuchliroq ekanini 

bildiradi

T A H L I L L A R  V A  N A T I J A L A R
Kompleks baholash jadvali metodologiyaning alohida koeffitsiyentlardan yakuniy ijtimoiy natijaga izchil 

o‘tishini ko‘rsatadi. Birinchi element investitsiyaning iqtisodiy faollikka shartli chegaraviy ta’siridir. Uning 
mazmuni qo‘shimcha investitsiyaning iqtisodiy faollikka ta’siri hududiy investitsion salohiyat darajasiga bog‘liq 
ekanini ifodalashdan iborat. Agar salohiyat oshgani sari chegaraviy ta’sir kuchaysa, hududiy investitsion 
salohiyat investitsiyaning iqtisodiy qaytimini kuchaytiruvchi shart sifatida talqin qilinadi.

Ikkinchi element investitsiyaning bandlikka umumiy ta’siridir. Mazkur baho investitsiyaning bandlikka 
to‘g‘ridan-to‘g‘ri ta’siri bilan iqtisodiy faollik orqali shakllanadigan vositali ta’sirni birlashtiradi. Natija investitsiya 
kengayishi mehnat bozorida real bandlik natijasiga aylanyaptimi yoki ta’sirning aynan shu bo‘g‘inida susayish 
yuz beryaptimi, degan savolga javob beradi.

Uchinchi element investitsiyaning real daromadga umumiy ta’siridir. Bunda bevosita ta’sir bilan iqtisodiy 
faollik va bandlik orqali yuzaga keladigan vositali ta’sirlar umumlashtiriladi. Natija investitsiya o‘sishining uy 
xo‘jaliklari farovonligiga qay darajada yetib borayotganini ko‘rsatadi. Shu nuqtada bandlik soni bilan bandlik 
sifati, ish haqi va daromad barqarorligi o‘rtasidagi farq boshqaruv talqini uchun alohida ahamiyatga ega.

To‘rtinchi element real daromadning kambag‘allik darajasiga shartli chegaraviy ta’siridir. Bir xil daromad 
o‘sishi ijtimoiy zaiflik darajasi turlicha hududlarda bir xil kambag‘allik natijasini bermasligi mumkin. Real daromad 
va ijtimoiy zaiflikning o‘zaro ta’siri ana shu farqni model ichida ifodalash imkonini beradi. Natijada ijtimoiy zaiflik 
daromadning kambag‘allikni kamaytiruvchi kuchini oshirishi yoki susaytirishi mumkin bo‘lgan shart sifatida 
talqin qilinadi.

Beshinchi va oltinchi elementlar investitsiyaning kambag‘allik darajasiga bevosita va vositali ta’sirlarini 
ajratadi. Bevosita ta’sir yakuniy kambag‘allik tenglamasidagi investitsiya bog‘lanishini ifodalasa, vositali ta’sir 
iqtisodiy faollik, bandlik va real daromad orqali shakllanadigan yo‘llarni umumlashtiradi. Bu ajratish qaysi bo‘g‘in 
ta’sirni kuchaytirayotgani yoki susaytirayotganini diagnostika qilish imkonini beradi.

Yettinchi element — investitsiyaning kambag‘allik darajasiga umumiy chegaraviy ta’siri — metodologiyaning 
markaziy natijasidir. U bevosita va vositali kanallar bo‘yicha shakllangan yakuniy ta’sirni yagona o‘lchovda 
birlashtiradi. Kambag‘allik darajasining kamayishi ijobiy ijtimoiy natija bo‘lgani sabab ushbu ta’sir boshqaruv 
talqiniga mos yo‘nalishda qayta ifodalanadi va samaradorlik mezoni hosil qilinadi.

Sakkizinchi element sifatida samaradorlik mezoni investitsiyaning yakuniy ijtimoiy natijaga aylanish 
kuchini hududlar va davrlar bo‘yicha qiyoslash imkonini beradi. Uning asosiy metodologik ustunligi 
shundaki, samaradorlik tashqi ekspert vaznlari bilan tuzilmaydi; u modeldagi umumiy chegaraviy ta’sirdan 
kelib chiqadi. Shu sabab samaradorlik ko‘rsatkichi resurs miqdoridan ko‘ra ta’sir mexanizmining ishlash 
sifatini ifodalaydi.

To‘qqizinchi element statistik noaniqlik chegarasidir. Samaradorlikning faqat nuqtaviy qiymatini ko‘rsatish 
hududlar o‘rtasidagi farqni ortiqcha qat’iy talqin qilish xavfini tug‘diradi. Ishonch oralig‘i bilan birga baholash esa 
natijaning yo‘nalishi va aniqligini bir vaqtda ko‘rsatadi. Shunday qilib, metodologiya “qaysi hududda samaradorlik 
yuqori?” savoliga qo‘shimcha ravishda “ushbu farq qanchalik ishonchli?” savolini ham kiritadi.

O‘ninchi element natijalarni hududiy boshqaruv talqiniga o‘tkazishdir. Investitsion salohiyat, ijtimoiy zaiflik 
va samaradorlik natijalari birgalikda ko‘riladi. Natijada qaysi hududda kapital oqimini oshirish, qaysi hududda 
investitsiyani o‘zlashtirish sharoitini mustahkamlash, qaysi hududda esa bandlik, daromad yoki ijtimoiy uzatish 
kanallarini kuchaytirish ustuvorligi aniqlanadi. Tipologiya yakuniy yorliq emas, boshqaruv chorasini tanlash 
uchun diagnostik platforma vazifasini bajaradi.

Metodologik tuzilmaning mualliflik mazmuni investitsiya resursidan boshqaruv qarorigacha bo‘lgan 
bosqichlarni yagona tizimga birlashtirishda namoyon bo‘ladi. Hududiy investitsion salohiyat investitsiyaning 
iqtisodiy faollikka aylanish bosqichida, ijtimoiy zaiflik esa real daromadning kambag‘allik darajasiga uzatilish 
bosqichida ta’sir kuchini o‘zgartiradi. Shu tariqa hududiy shartlar uzatish zanjiridan tashqaridagi fon omillari 
emas, aynan tegishli bosqichlarning shartlovchi elementlari sifatida joylashtiriladi.

Boshqaruv nuqtayi nazaridan bu tuzilma yakuniy samara past bo‘lganda muammoni faqat investitsiya 
hajmida izlamaslik imkonini beradi. Agar investitsiya iqtisodiy faollikka yetarli o‘tmasa, hududiy salohiyat, 
infratuzilma yoki institutsional sharoit diagnostikasi zarur; iqtisodiy faollik bandlikka o‘tmasa, mehnat bozori 
cheklovi ehtimoli kuchayadi; bandlik real daromadga yoki real daromad kambag‘allikni qisqartirish natijasiga 
yetarli o‘tmasa, ijtimoiy zaiflik va taqsimot mexanizmlari muhimlashadi.

Metodologiyaning boshqaruv qiymati shundan iboratki, bir xil samaradorlik darajasi turli hududlarda turlicha 
siyosiy mazmunga ega bo‘lishi mumkin. Investitsion salohiyati past hududda asosiy vazifa infratuzilma, ishlab 
chiqarish bazasi, mehnat resurslari yoki institutsional sharoitlar orqali investitsiyani o‘zlashtirish imkoniyatini 
kuchaytirish bo‘lishi mumkin. Ijtimoiy zaiflik yuqori hududda esa iqtisodiy o‘sish natijasining bandlik, real daromad 
va ijtimoiy qo‘llab-quvvatlash mexanizmlari orqali zaif qatlamlarga yetib borishini yaxshilash ustuvor bo‘ladi.

Mazkur farqlash metodologiyani hududlarni “yaxshi” va “yomon” toifalarga ajratadigan reyting tizimidan 
farqlaydi. Tipologiyaning maqsadi cheklovning qayerda joylashganini aniqlash va boshqaruv vositasini shu 
mexanizmga moslashtirishdir. Shu sabab yuqori investitsion salohiyat avtomatik ravishda yuqori samaradorlikni, 
yuqori ijtimoiy zaiflik esa muqarrar ravishda past samaradorlikni anglatmaydi (1-rasm).

1-rasm. Investitsiyalarning kambag‘allikni qisqartirish samaradorligini 
baholashning takomillashtirilgan metodologik algoritmi2

2	  Muallif tomonidan ishlab chiqilgan

Takomillashtirilgan algoritm o‘nta ketma-ket bosqichdan tashkil topadi. Birinchi bosqichda omil, vositachi, 
shart va yakuniy natijaning nazariy-funksional chegaralari aniqlanadi. Ikkinchi bosqichda indikatorlar amaliy 
o‘lchashga moslashtiriladi va bir xil o‘lchov mantig‘i ta’minlanadi. Uchinchi bosqich ma’lumotlar va model 
diagnostikasiga bag‘ishlanib, panel tuzilishi, taqqoslanuvchanlik va statistik muammolar aniqlanadi.

To‘rtinchi bosqichda investitsiya bilan hududiy investitsion salohiyatning o‘zaro ta’siri asosida iqtisodiy 
faollikka shartli chegaraviy ta’sir baholanadi. Beshinchi bosqich vositachi kanallar — iqtisodiy faollik, bandlik 
va real daromad — bo‘yicha ta’sirni ajratadi. Oltinchi bosqich real daromad va ijtimoiy zaiflik o‘zaro ta’siri orqali 
kambag‘allik darajasiga shartli ta’sirni aniqlaydi.

Yettinchi bosqich bevosita, vositali va shartli ta’sirlarni umumiy chegaraviy ta’sirda birlashtiradi. Sakkizinchi 
bosqich umumiy ta’sirni kambag‘allikni qisqartirish yo‘nalishida qayta ifodalab, samaradorlik mezonini hosil 
qiladi. To‘qqizinchi bosqich ishonch oralig‘i va muqobil spetsifikatsiyalar orqali ishonchlilik va mustahkamlikni 
tekshiradi. O‘ninchi bosqich natijalarni hududiy tipologiya va tabaqalashtirilgan siyosiy qarorlarga aylantiradi.

Algoritmning asosiy tamoyili “avval muammo va mexanizm, keyin baholash usuli” yondashuvidir. Bu 
metodologiyani bitta ekonometrik texnikaga qaram qilib qo‘ymaydi. Diagnostika natijasiga qarab statik yoki 
dinamik panel spetsifikatsiyasi, muqobil o‘lchov shakllari, kechikishlar va mustahkamlik tekshiruvlari qo‘llanishi 
mumkin, biroq har qanday qo‘shimcha texnika nazariy va diagnostik asos bilan cheklanadi.

Takomillashtirilgan metodologiyaning yakuniy mantigʻi shunday ifodalanadi: nazariy asoslangan indikatorlar 
→ hududiy shartlar → uzatish kanallari → shartli chegaraviy ta’sirlar → bevosita va vositali ta’sirlarning 
umumlashtirilishi → kambag‘allik darajasiga umumiy chegaraviy ta’sir → investitsiyaning kambag‘allikni 
qisqartirish samaradorligi → statistik ishonchlilik → hududiy tipologiya → tabaqalashtirilgan boshqaruv qarori. 
Mazkur ketma-ketlik investitsiya siyosatini resurs hajmini ko‘paytirishdan ijtimoiy natijadorlikni boshqarishga 
o‘tkazadi.

X U L O S A  V A  T A K L I F L A R
Tadqiqot natijasida investitsiyalarning kambag‘allikni qisqartirish samaradorligini baholashda statistik 

bog‘lanish bilan sababiy yoki chegaraviy ta’sirni farqlash metodologiyaning birinchi zarur sharti ekanligi 
asoslandi. Investitsiya va kambag‘allik o‘rtasidagi oddiy regressiya bog‘lanishi ta’sir mexanizmini to‘liq 
ifodalamaydi; funksional rol, vaqt tartibi va ehtimoliy endogenlik diagnostikasi saqlanishi lozim.

Ikkinchi xulosa vositachi natijalar bilan ta’sirni shartlovchi hududiy omillarni funksional ajratish zarurligidir. 
Iqtisodiy faollik, bandlik va real daromad investitsiya ta’sirini keyingi bosqichlarga uzatadi, hududiy investitsion 
salohiyat va ijtimoiy zaiflik esa ushbu ta’sirning qaysi sharoitda kuchli yoki sust namoyon bo‘lishini belgilaydi.

Uchinchi xulosa investitsiya samaradorligini bitta koeffitsiyent yoki oddiy natija–resurs nisbatiga 
tenglashtirmaslik bilan bog‘liq. Bevosita, vositali va shartli ta’sirlarni umumlashtiruvchi umumiy chegaraviy 
ta’sir yakuniy ijtimoiy natijaning metodologik yadrosi hisoblanadi. Samaradorlik shu ta’sirning kambag‘allikni 
qisqartirish yo‘nalishida qayta ifodalangan ko‘rinishidan hosil qilinadi.

To‘rtinchi xulosa statistik noaniqlikni natijadan ajratib qo‘ymaslik zarurligidir. Shartli va umumiy ta’sirlar 
ishonch oralig‘i bilan birga talqin qilinadi. Yo‘nalishi barqaror va noaniqligi kichik baho boshqaruv qarori uchun 
kuchliroq dalil, keng noaniqlik esa ehtiyotkor talqin uchun signal hisoblanadi.

Beshinchi xulosa hududiy tipologiyani yakuniy reyting emas, diagnostik platforma sifatida talqin qilish 
zarurligidir. Investitsion salohiyat va ijtimoiy zaiflik sharoit o‘lchovlari, samaradorlik esa natija o‘lchovi sifatida 
birlashtiriladi. Shu sabab bir xil sonli natija turli hududlarda turlicha boshqaruv chorasini talab qilishi mumkin.

Oltinchi xulosa metodologiyaning moslashuvchanligidir. Asosiy nazariy arxitektura o‘zgarmagan holda 
diagnostika natijasiga qarab turli panel spetsifikatsiyalari, o‘lchov shakllari, kechikishlar va mustahkamlik 
tekshiruvlari qo‘llanishi mumkin. Metod tanlovi mexanizmdan keyin keladi va iqtisodiy talqin bilan chegaralanadi.

Amaliy jihatdan, birinchidan, investitsiya dasturlarini baholashda investitsiya hajmi bilan bir qatorda iqtisodiy 
faollik, bandlik, real daromad va kambag‘allik natijalarining uzatish zanjiri bo‘yicha monitoringini yo‘lga qo‘yish 
kerak. Ikkinchidan, hududiy investitsion salohiyat past bo‘lgan hududlarda kapital oqimini ko‘paytirishdan 
oldin infratuzilma, ishlab chiqarish bazasi, mehnat resurslari va institutsional imkoniyatlarni mustahkamlash 
ustuvor bo‘lishi mumkin. Uchinchidan, ijtimoiy zaiflik yuqori hududlarda iqtisodiy o‘sish natijasining bandlik va 
real daromad orqali zaif qatlamlarga yetib borish mexanizmini kuchaytirish zarur. To‘rtinchidan, investitsiya 
samaradorligi bo‘yicha hududiy qarorlar faqat nuqtaviy bahoga emas, ishonch oralig‘i va mustahkamlik 
tekshiruvlariga ham tayanishi lozim.

Shunday qilib, takomillashtirilgan metodologiya investitsiyaning qancha jalb qilinganini emas, uning qaysi 
hududiy sharoitda, qaysi iqtisodiy kanal orqali va qay darajada kambag‘allikni qisqartirish natijasiga aylanganini 
baholashga yo‘naltirilgan yagona tizimni shakllantiradi.

